
PRENTSA-OHARRA 

JOSÉ IGNACIO ASENSIO DIPUTATU NAGUSIRAKO 
HAUTAGAIAK GIPUZKOAREN ALDEKO “ITUNA” 
ESKAINTZEN DIE HERRITARREI, PLURALTASUNA 
ETA KUDEAKETA ERAGINKORRA BERMATZEKO  

Diputatu nagusi izateko hautagai José Ignacio Asensiok Gipuzkoaren aldeko “ituna” eskaini die 
herritarrei. Itun hori da Alderdi Sozialistaren hauteskunde-programaren oinarria, eta “ardatz” 
horren inguruan biltzen dira PSE-EEk “udalen eta Gipuzkoako Foru Aldundiaren buru izanik” 
gauzatuko dituen politiken ildo nagusiak.  

Gaur goizean, PSE-EEren Donostiako egoitzan egin den ekitaldi batean, Asensiok adierazi du 
Gipuzkoarentzat onuragarria izango dela sozialistak Aldundiko gobernuaren buru izatea, “guk 
jendearentzat gobernatzen baitugu, gehiengo sozialarentzat”. Izatez, “beste batzuek 
aldarrikatzen duten eraikuntza identitario eta subiranistaren aurrean”, sozialistok, kudeatzen 
dugunean, “gure herritarren aurrerapena eta eraldaketa” dugu oinarri eta haien beharrei 
erantzuten diegu, “kudeaketa eraginkorraren” bidez. 

Buruzagi sozialistarekin batera, maiatzaren 28ko foru-hauteskundeetako programa egin duen 
Susana García Chueca Batzar Nagusietako bozeramaile eta Donostialdeko hauteskunde-
barrutiko zerrendaburua egon da, baita Rafaela Romero Bidasoa-Oiartzun barrutiko 
zerrendaburua eta Alberto Albistegi Deba-Urola barrutiko zerrendaburua. Prentsaurrekoan, 
Gipuzkoako Batzar Nagusietako “Euskal Sozialistak” taldea ere izan da.  

Gipuzkoako PSE-EEk, otsailean ekin zion maiatzaren 28ko foru-hauteskundeetarako 
hauteskunde-programa prestatzeari. Horretarako, oinarrizko dokumentu bat egin zen, eta 
dokumentu hori “Gipuzkoa eraginkor baterako elkarrizketa” jardunaldiko lau lan-saioetan eta 
sektoreko eragileekin egindako bilera “ugaritan” eztabaidatu da. Horrenbestez, gaur aurkezten 
den hauteskunde-programak “askotariko ahotsen” ekarpenak jasotzen ditu, Gipuzkoaren 
pluraltasunaren isla. Ahots horien guztien ekarpenei esker, hauteskunde-programa “hobetu” da 
eta sozialistek gizarteari eskaintzen dioten ituna finkatu da. Jende askok ikusiko du bere burua 
bertan islatuta.  

Aditzera eman du hauteskunde-programak erantzuten diela Gipuzkoak aurre egin beharreko 
erronka nagusiei. Lehena erronka da elkartasunean eta gizarte-politiketan aurrera egitea, 
haurren babesa areago dadin; “haur zaurgarrienei laguntzearen alde borrokatuko dugu”. Osasun 
mentalaren babesa eta suizidioen prebentzioa areagotu nahi ditu, batik bat gazteen artean. 
Horretarako, “Treba Gazteak” programara zuzendutako partida ekonomiko gehiago jarriko ditu, 
gazteek “beren ahal osoa” garatu dezaten, “aukera-berdintasunean” oinarrituta.  

José Ignacio Asensiok adierazi duenez, ardatz estrategikoen artean dago, halaber, “kalitateko” 
enpleguaren aldeko programak abian jartzea. Nabarmendu duenez, Gipuzkoak % 7tik beherako 
langabezia-tasa duen arren —lan-erreformari eta sozialisten kudeaketari esker “pandemiaren 
aurreko langabe kopurua baino langabe gutxiago ditugu Gipuzkoan”—, hurrengo legealdian 
enplegu-programak bultzatzen jarraitu behar da, eta programa horiek zuzendu behar zaizkie lan-
merkatuan sartzeko “zailtasunik handienak” dituzten pertsonei: gazteei, 45 urtetik gorakoei eta 
emakumeei. Gainera, lanerako eta telelanerako formula “berriak” gehitzearen aldeko apustua 
egin du, langileen kontziliazioa errazte aldera.  

Bestalde, hazkunde ekonomikoa eta “industria-politika berdea” bultzatzearen alde egin du; 
izatez, PSE-EE “indar handiz” ari da alderdi hori jorratzen Gipuzkoako Foru Aldundian. 
Hauteskunde-programa prestatzen lagundu duten gizarte-eragileek ere hiru trantsizioetan lan 
egiten jarraitzearen “garrantzia nabarmendu dute”. Hauek dira hiru trantsizioak: trantsizio 
digitala eta teknologikoa; ekonomia zirkularrean eta energia-trantsizioan oinarritzen den 
trantsizio ekologikoa; eta trantsizio demografikoa. Trantsizio horietan sakontzea da “industriak 
Gipuzkoako Barne Produktu Gordinean izan duen pisua berreskuratzeko bidea”. Aditzera eman 
duenez, “Gipuzkoak lehiakorra izaten jarraitu behar du” eta “industriaren arloko Barne Produktu 
Gordinaren % 30eko historikoa” berreskuratuta soilik bermatuko du Lurralde honek 
herritarrentzako kalitateko enplegua. Horretarako, “Gipuzkoako nortasunaren ezaugarri” diren 
zentro teknologikoak ere sustatuko ditu, eta unibertsitateko eta Lanbide Heziketako hezkuntza-
eredu “onak” sustatzeko “ahaleginak” areagotuko ditu, talentua sortzeko eta talentuari eusteko.  

Hurrengo legealdian aztergai izango den erreforma fiskalari dagokionez, José Ignacio Asensiok 
adierazi du aurrera egin behar dela fiskalitate “zuzenago eta progresiboagorantz”, errealitate 
“berriak” baitaude Covid-19aren ondoriozko pandemiaren ondoren eta Ukrainaren inbasioaren 
ondoren. Are gehiago, aurreratu du Gipuzkoan “fortuna handien gaineko elkartasun-zerga” 
egokitu behar dela.  

Jasangarritasunari dagokionez, hautagai sozialistak maiatzaren 28tik aurrera Gipuzkoan 
gazteentzako aholku-batzordea bultzatzeko konpromisoa hartu du —aholku-batzorde horrek 
ekintza klimatikoa ebaluatuko du—, baita Eskuzaitzetako industriako energia-komunitaterik 
“handiena” osatzeko eta Getarian “euskal ekonomia urdinaren erreferentzia-gunea” eratzeko 
konpromisoa ere.  

Azkenik, kulturaren arloan sakontzen jarraituko da, “sozialiston politikaren ezinbesteko ardatza 
baita”. “Gure demokraziarako oinarrizkoak” diren balioetan —“bizikidetzan, inklusioan, 
eleaniztasunean eta kulturartekotasunean”— oinarritzen den “bizikidetza positiboa eta 
inklusiboa eraikitzeko tresna” da kultura. Gainera, euskara gipuzkoarren kultura- eta 
komunikazio-ondarea dela defendatu ondoren, adierazi du euskara “nortasun-proposamen 
baztertzaileetatik” urrundu behar dela, “herritarrentzako kohesio- eta gizarteratze-tresna” 
baita.  

Donostia, 2023ko martxoaren 29a. 

MÁS INFORMACIÓN/INFORMAZIO GEHIAGO: ALMA FERNÁNDEZ, Móvil/Mugikorra 670586833 

